
Mar atá luaite, tháinig Fíbín ar an bhfód i mo sheomra codlata 
i Leithrinn in 2003, ansin chaith sé seal i dteach sa Spidéal, 
agus ansin thuas staighre i gColáiste Chonnacht, (an radharc 
is deise a bhí ag oifig riamh) sular bhog muid go dtí Seanscoil 
Sailearna in 2009. Chaith muid naoi mbliana iontach anseo 
ar chúl na seanscoile fhéin agus muid ag baint leas as an áis 
iontach a bhí lenár dtaobh, ach anois tá áthas orm a rá go 
bhfuil muid fós ag fás agus is easpa spáis atá orainn anois. 
Caithfidh mé a admháil nach dteastaíonn áit chomh mór le 
Tigh Johnny Shéain uainn ag an pointe seo, ach sin a bhí 
ar fáil agus shocraigh muid go dtiocfadh muid sa seans agus 
iarracht rud éigin a dhéanamh a bheadh  go príomha mar 
lárionad don chomhlacht agus áit ina mbeadh an pobal in 
ann leas a bhaint as. 

Athchóiriú – Tá 3 chuid i gceist san athchóiriú
1 – 	Áit a réiteach do na hoifigí thuas staighre.
2 – 	Thíos staighre a réiteach amach. Tá seomra ilghnéitheach 

le bheith ann do chruinnithe, d’ealaíontóirí chun obair a 
dhéanamh, gailearaí, áit cleachtaidh do dhrámaí agus tá 
cead pleanála faighte i gcomhair caifé. Nuair a bheas an 
spás seo réitithe beidh súil againn comhlacht a thabhairt 
isteach chun an caifé a thógáil ar léas. Creideann muid 
go mbeidh an spás céanna iontach d’ionad ina mbeidh 
turasóirí in ann teacht isteach, cupán maith caife a fháil 
agus foghlaim faoi Chois Fharraige agus an Ghaeilge. 

3 – 	Cúl an tí a réiteach mar áit spraoi do dhaoine óga, 
pubaill sa samhraidh do dhrámaí, coirmeacha ceoil agus 
imeachtaí pobail eile. 

Ba mhaith linn foirgneamh ina mbeidh neart gníomhaíochtaí 
ag tarlú mórthimpeall air, ina mbeidh áit ag an bpobal 
teacht agus suí síos, imeachtaí a chur ar siúl más mian leo 
agus go mór mhór áit do thurasóirí le bheith in ann stopadh, 

meascadh leis an bpobal áitiúil, foghlaim faoin gceantar agus 
fanacht i gCois Fharraige.

Seo a leanas an plean iomlán

Oifigí Fíbín
Beidh an dá chomhlacht, Fíbín agus Meangadh Fíbín 
Teo., lonnaithe thuas staighre. Beidh an spás briste suas ina 
rannóga éagsúla ach ó thaobh bainistíochta de beidh gach 
duine ag obair as lámh a chéile. Tá sé cruthaithe go mbíonn 
an mheanma níos fearr má bhíonn gach duine ag obair le 
chéile i spás amháin. Freisin beidh spás ann le haghaidh 
cruinnithe gnó a éagrú, spás nach bhfuil ar fáil faoi láthair sa 
gceantar. (Bíonn orainn taisteal chuig caifé nó teach tábhairne 
faoi láthair rud nach bhfuil feiliúnach agus cuireann sé go leor 
ama amú.) Chomh maith le spás do Fíbín agus do Meangadh 
Fíbín, beidh oifig ann do rannóg margaíochta, agus oifig eile 

Nuair a bunaíodh Fíbín in 2003 is i seomra codlata i Leithrinn a bhí muid lonnaithe agus 
           thug muid faoi dhráma amháin a dhéanamh, ‘An Gabha agus a Ghasúir’. Níor chreid 
mé go deo go mbeadh muid, ní hamháin fós anseo agus dhá chomhlacht faoi leith againn 
(drámaíocht agus teilifís), ach go mbeadh  an teach tábhairne cáiliúil Tigh Johnny Sheáin 
á thógáil ar láimh againn freisin.  Cé go gcaithfidh mé a admháil nár ól mé fhéin ann an-
mhinic, bhí cáil ar an áit mar gheall ar na daoine a bhíodh ann, Johnny Chóil Mhaidhc ina 
measc. Craoladh Murphy’s Irish Stout Commercial óna 1990í ann agus atá le fáil ar YouTube 
fós agus is fiú breathnú air aríst, agus craoladh cláracha ar nós Geantraí ón teach céanna ag 
tús ré TG4 nó TnaG mar a tugadh air in 1996. Tá an-áthas orainn go mbeidh muid ag cur 
fúinn sa teach seo faoinar scríobh nó ar chum Johnny Chóil Mhaidce roinnt mhaith drámaí, 
rannta agus scéalta.

Tigh Johnny Sheáin
Ceannáras Fíbín 

don rannóg cuntasaíochta, dhá rannóg a bhíonn ag obair 
trasna an dá chomhlacht agus a dteastaíonn spás ciúin uathu 
chun a gcuid oibre a dhéanamh go héifeachtach. Beidh ochtar 
fostaithe sa spás seo.

Stiúideo Fuaime 
Tá infheistíocht déanta ag Fíbín cheana féin i dtrealamh 
taifeadta agus eagarthóireacht fuaime. Teastaíonn uainn tógáil 
ar an láidreacht atá againn mar an t-aon chomhlacht sa tír 
a bhfuil comhlacht drámaíochta agus comhlacht léiriúcháin 
teilifíse ag obair as lámh a chéile. Beidh an stiúideo seo againn 
freisin ionas go mbeidh muid in ann oibriú ar chúrsaí fuaime 
dár dtograí féin agus smacht a choinneáil ar an gcaighdeán 
chun an táirge is fearr a sholáthar. 

Seomra Eagarthóireachta 
Arís tá infheistíocht réasúnta déanta ag an gcomhlacht sa 
trealamh seo agus tá sé mar aidhm againn eagarthóir a fhostú 
go lánaimseartha. Thug muid faoi seo mar ní hamháin gur 
féidir linn smacht a choinneáil ar ár dtáirge féin ach beidh 
deiseanna ann chun níos mó ábhair a sholáthar mar ábhar 
poiblíochta i bhfoirm blaisíní (promos) nó cláir phíolótacha. 
Beidh sé mar stór ag cartlann Meangadh Fíbín ar fad freisin. 

Oifig Bhreise 
Seo oifig bhreise a bheidh ar fáil le ligean, más gá, nó mar 
spás oibre sealadach nuair a thagann brú ar léiriúcháin. Bíonn 
spás mar seo ag teastáil go minic nuair a thosaíonn stiúrthóir 
ar thogra nua agus bíonn áit ag teastáil chun socrúcháin a 
dhéanamh agus plean a leagan amach. Is áis úsáideach í 
seo ina mbeidh áit d’fhostaí amháin, nó beidh sé ar fáil go 
sealadach do dhaoine a bheas ag tosaí amach ina ngnó fhéin

Spás ilfheidhmeach 
Tá easnamh ar spás mar seo i gConamara, spás nach bhfuil 
rómhór ná róbheag.  Is spás é seo a mbeidh réimse leathan 
imeachtaí in ann tarlú ann. Ó léamh scripteanna le haisteoirí, 
áit chleachtaidh, spás d’ealaíontóirí chun taispeántas a chur 
le chéile, spás do chruinnithe nó cúrsaí lae, CoderDoJo, 
srl. Creideann muid go bhfuil féidearthachtaí móra ann do 
phobail.

An Caifé - “Cúl Stáitse” 
Beidh an áit seo réitithe againn le ligean amach ar léas. Beidh 
éileamh mór ar áit mar seo sa Tulaigh, ní hamháin mar gheall 
ar na gnóthaí atá mórthimpeall ar an bhfoirgneamh, TG4 , 
HID, Studio Telegael, scoil, séipéal, ach tá poitéinseal mór 
aige ó thaobh ionaid turasóireachta de, áit a mbeidh turasóirí 
in ann blas a fháil de Chonamara Theas, ar a mbealach amach 
go hÁrainn nó ar a mbealach ar ais, trí fhreastal ar sheó 
Gaeltachta sa nGaeltacht féin! Tá neart áite sa gclós le busanna 
a pháirceáil agus tá an foirgneamh mealltach ann féin.  Nuair 
atá caifé rite go maith tá duine sásta taisteal chomh fada leis 
mar atá cruthaithe ag áiteanna ar nós AVOCA. 

Ceathrú Cruthaitheach
Suite taobh le TG4, stáisiún náisiúnta na Gaeilge, Stiúideo 
Telegael agus ar leac Chonamara Theas i bhfoirgneamh 
atá aitheanta ar fud na tíre, tá an suíomh seo thar a bheith 
feiliúnach mar ionad do chomhlachtaí a bheadh ag feidhmiú 
san earnáil chruthaitheach. Beidh an foirgneamh seo mar 
stad nua ar Shlí an Atlantaigh Fhiáin, a bhfuil go leor cainte 
á dhéanamh faoi san am i láthair agus tá easnamh mór i 
gConamara Theas mar nach bhfuil aon ionad oidhreachta ar 
fáil do thurasóirí  sa gceantar agus iad ag iarraidh foghlaim 
faoi theanga agus faoi chultúr na Gaeltachta is mó in Éirinn. 
Is ábhar bróid dúinn é an ceantar agus ba cheart an ceantar 
a cheiliúradh agus spás a chruthú ina mbeadh fáilte roimh 
thurasóirí. In áit ionad oidhreachta ina mbeadh taispeántais 
bhuana ann, tá sé i gceist againn spás a chur ar fáil ina mbeidh 
léirithe á soláthar le go mbeidh turasóirí in ann éisteacht le 
ceol, féachaint ar dhrámaí agus idirghníomhú le pobail ar 
bhealach neamhfhoirmeálta.  n

